3 класс

Омбоце классо ютазенть мельс ледстямось.

Вал. Предложения. Текст.

Валонь диктантт.

1. Лишме, скал, овто, нумоло, тумо, пор, пандо, нимиляв, карво, тикше, варака, сярдо.

2. Лей, пиземе, ульме, кал, оска, мекше, маней, налксемат, пекше, ульця, панго, инзей.

Списывания.  

Путнинк лотксема тешкстнэнь.

Сексень вирьсэ.

Вечкан мон якамо сексень вирьга(.) чувтнэ ды куракштнэ умок правтызь лопань оршамост(.) празь лопатне уш а каштордыть пильгеть ало(,) сынь раушкадсть налкставтыця пиземетнеде(.)

Кувакасто ды нусманясто вешкстась кузтнэнь потсто пунясь(.) виресь сумбуря (угрюмый) (.) эрькенть вельтизе васень чова эйне(.) чиресэнзэ кашторды коське сандей(.) пертьпельксэсь учи телень самонть.

Диктантт.

Пиземе чирьке.

Перть пельксэсь каштмоли псиденть. Коштось пицезь – пици. Вана менельга уи покш раужо пель Маряви пурьгинень зэрьнема. Коштось пешкедсь эрьва – кодамо цецянь ды тикшень чинеде. Васенце покш ведьбайгетне прасть пулев кинть лангс. Тусь виев пиземе ды курок лоткась. Менелентень лиссь пиземе чирьке. Сон цитнесь чинть каршо эрьва – кодамо тюссо.

Сексь.

Вирентень совась сексесь. Тикшесь пужсь. Цецятне нуваргадсть. Ялатеке вирьсэ паро! Тонавтыцясь Глеб Иванович тонавтницянзо марто сась вирев. Церынетне пурныть пиче умарть. Тейтернетне пурныть эрьва кодамо тюсонь лопасто мазый пусмот.

Куракш потсо кашторды сеель левкскензэ марто. Виевстэ чави чувтонтень шекшатась. Кирнявтнить чувто ланга тюжа урнэтне.

Предметэнь, признаконь ды действиянь невтиця валт.

Валонь диктантт.

Заданиясь: сермадынк валтнэнь колмо столбикс: васенцес – предметэнь невтиця валтнэнь, омбоцес – действиянь невтиця валтнэнь, колмоцес – признаконь невтиця валтнэнь.

1. Сакалт, канды, соки, маней, ручка, ашо, тодов, содов, налкси, мазый, теле, моры.

2. Тантей, модамарь, ракша, виев, соки, лавсь, од, ваны, ламбамо, види, теште, панси.

3. Кочки, пеште, сэнь, лазны, теи, овтумарь, кистой (земляника), тусто, якстере, човов, инзей, чиемс.

Диктантт.

Кизэнь чи.

Ашти лембе кизэнь чи. Манейстэ ваны моданть лангс валдо чись. Модась кизна вельтязь тикшень мазый ацавкссо. Тикшенть потсто ванныть эрьва кодамо тюсонь цецят. Цецятнень велькска ливтнить мекшть. Валдо сэнь менельсэ гайгить нармунень морот. Эрькенть вакска якить кувака пильге сяргот.

Чова тарадонзо нолдынзе ведентень пиже калесь.

Лембе валт.

Тейтерькась шлясь – нардась ды ушодсь кудоютконь тевень тейнеме. Пурнызе удома тарканть, тенсизе кудонть. Кудопотмось теевсь парокс, истя эрси ансяк покшчистэ.

Тейтерькась ансяк пурнась лисеме пирев цецянь кисэ, кода каршонзо кенкшенть панжизе тетязо. Сонзэ прясо ульнесь ашо коцтсо вельтязь сетка марто шляпа, кедьсэнзэ – дымарь ды чаво ведрыне.

                                                                                   Г.Гребенцов.

Масторавань утомтнесэ.

Моданть лангсо касыть чувтт, куракшт ды тикшеть, конат маштовить ярсамопелекс  эли ормаменьксэнь теемс. Те кистойть, инзейть, пичумарть, чейумарть, мастумарть, чевгельть ды лият. Раужо чукшторовонь лопатнень тевс нолдыть пангонь, куяронь, помидоронь салтомсто. Кона – кона касовксонь лопатнестэ ды салмукстнэстэ анокстыть симемапельть, косо ули С витаминэсь. Тевс нолдавить аволь ансяк умартне, - сантнэяк, цецятнеяк, лопатнеяк. 

                                                                             «Чилисема» журналсто.

Числительной.

Диктантт.

Вейке тежа вейксэсядт кодгемень васенце иень чадыковонь кемгавтовоце чистэ менельпотмаксов васенцеде ливтясь ломань. Те ульнесь Гагарин Юрий Алексеевич. Сон тейсь вейке кирькс Модань чаронть перька. Теде мейле ютасть колмоньгемень вейксэ иеть. Ламо ломанть кучнезельть менельпотмаксов, конат важодсть аволь ансяк ливтнемань венчтнэнь потсо – лиснесть олявгак. Ней менельтомбале кувать важодеманть туртов нолдтневить покш венчт – станцият, косо эрить зярыя ломанть.

                                                                         «Чилисема» журналсто.

Евтамонь, кевкстемань ды кармавтомань предложениятне.

Валонь диктантт.

Пинге, нармунть, ули – паро,  ялгаксчи, пелькстамо, вастома, штюрьба, севнома, ванды, толбандя, сезьган.

Нурьгить, сюпавчи, шулят, мурнемс, шабрат, покордамс, таштамгов, артыця, узерь кечке, анксема, зыян.

Списываният.

Заданиясь: путынк козонь эряви лотксематешкстнэнь.

Мазыйть тюсонзо сексень виренть (!) тон неить истямо вирь (?) сундерьговсто чувтнэнь лангсто певери сексень оршамось (.) сермав кумбось кашторды пильге ало (.) празь лопатне кеместэ кекшить вирень вишка эрицятнень якшамодо (.) 

Сундерьговось – меельце пангонь ков (.) весть мон муинь ашо панго (.) паро ульнесь пангось (!)

Пире.

Заданиясь: путынк козонь эряви лотксематешкстнэнь.

Тунда ды кизна важодсть ломантне пиресэ пандя лангсо (.) паросо панды пиресь важодеманть кисэ (.) вана кенерсть чурькатне, репстнэ (.) курок панжовить ды певерить кснавтне (.) вана пирявксонть вакссо ашти ожо пря сэрей пильге лангсо (.) мазый чинжарамось (!)  а те мезе ашти яннэнть вакссо (?) пандя лангсо овтонь прят, сельмевтеметь, пилевтеметь (.) содасынк содамоевксонть (?) дурак куярось кенери ожоковсто.

Заданиясь: точкатнень таркас путынк эрявикс кевкстемань валонть.

…(косо) свал лембе? …(зярдо) сы Од иесь? …(косто) сыть эйкакштнэ ульме марто?  …(зяро) иензэ тонь сазоронть?  …(кодамо) менеленть тюсозо?  …(мезде) ярсыть уртнэ?  …(мекс) тельня леесь вельтяви эйсэ? …(косо) важоди тонь ават?  …(кода) ютавтыть овтотне теленть?  …(ков) туить нармунтне сексня?  …(мезекс) эряви коймесь?

Диктантт.

Сексесь вирьсэ.

Кодамо мазый виресь сексня! Килейтне оршизь сырнень оршамост. Укшторонь лопатне якстерьгадсть. Тумонь тусто лопань оршавксось теевсь ожо. Пичесь ды кузось кадовсть пижеть. Пильге ало кашторды лопань сермав ацавксось. А зняро пангт вирьсэ! Пиже пангтне ды ожо опенкатне умок учить пангонь кочкицят.

Васька.

Сексень лопатне каштордозь певерить моданть лангс. Васька каткась вансты эйсэст. Сон налтокс (стрелой) ёртневи эрьва прыця лопанть лангс  ды кежейстэ вачкои сынст лапасонзо. Васька арси, што нете озязт. Вана превтеме катка! Бабам макссь тензэ лембе ловсыне. Ярсамодо мейле каткась прась лопа куця лангс ды матедевсь.

Мазый куракш.

Вирь чиресэ касы тусто куракш. Сонзэ лангсо пек ламо цецят. Цецятне пек молить роза енов ды эйстэст качады пек тантей чине. Куракшонь тарадсо улить пшти салмукст. Кодамо тете куракшось? Те – овтумарькс.

Вана цецятне певерсть. Тарад лангсо кенерить якстере овтумарть. Эйстэст ярснить. Ды сынст эйсэ пек ламо витаминт.

Главной ды второстепенной предложениянь члент.

Предложениясо валтнэнь сюлмавомась.

Списывания задания марто.

Заданиясь: максозь валтнэнь ладсинк валрисьмес истя, штобу лисевель ёвтнема.

Сярдось ормаясь.

1. Пиче, мон, ало, аштинь.

2. Сярдо, вирьстэ, лиссь. 

3. Койкак, сон, аштесь, коськаня, пильге, лангсо, ульнесь.

4. Ине, ормаясь, вирень, ракшась.

5. Килейтненень, мольсь, стамбаро, сярдось.

6. Карво панготне, палсть, тосо, ютксо, тикше, якстере.

7. Эчке турвасо, комавтызе, ды, сярдось, якстере панго, прянзо, каподсь.

8. Вирень, пичкавты, ракшатнень, карво пангось.

9. Тусь, сярдось, курок.

10. Ванынь, мельганзо, кувать, мон. 

Диктантт.

Пиче вирьсэ.

Сур велесь ашти лей чиресэ. Веленть удало сравтовсь келей пакся. Паксянть вакссо касы пиче вирь. Велень эрицятне сеетьстэ якить тов пангс. Сексня Сема атя пиче вирьстэ кантни ламо опенкат ды пиче пангт. Сон састо яки вирьга ды кунсолы кода моры вармась чувтонь тарадсо.

Школасо.

Малкина Ольга сась школав рана. Сон течи дежури классо. Тейтерькась панжизе вальманть. Классось пешкедсь ванькс коштто. Тонавтыцянть столензэ лангсо аштить цецят. Цецятнень кандынзе Жуков Саша. Досканть вакссо ашти пор ды нардтнемс губка. Пейдезь совить класс тейтернетне ды церынетне. Ушоды урокось. Весе ловныть эрзянь евкс.

Васень лов.

Прась васенце ловось. Кузтнэ ды пичетне маряви седеяк пижелгадсть. Сексень тикшесь ваны ловонть потсто ожо чечинакс. Каштмолема ашти пертьпелькссэ. Природась кизэнь важодемадо мейле оймси. Валдо эрькесь маряви седеяк покшокс. А неяви пижесь. Пачк невтиця ведесь чополгадсь. Эрьке чирентень виевстэ чави стака толкунось (волна).

                                                                             Д. Мамин – Сибиряк

Сексень меельце читне.

Вана уш тарго валыть кельме пиземеть. Садсо увны летьке вармась. Модась весе лоподсь начконть эйстэ.

Ульнесть сундерьковонь меельце читне – сехте нусманя шкась. Китнень ланга а молеват. Кадовикс нармунтне кекшсть.

Менельсэ ковось ульнесь ськамонзо. Вальмантень апак фатя кармась прамо лов. Кона шкане ушодавсь васень ловось? Кода сон мазыйгавтызе моданть!

                                                                                К. Паустовский

Валонь сюлмавкс.

Диктантт.

Вирь.

Виресь – те ош, ламо тежат эриця марто. Кудотне те ошсонть – домка норат, лембе пизэть. Вана венстевсть тикшень пиже лопинетне. Вана моданть потсто лиси ведь – тесэ лисьмапря. Кельме веднесь чии вирьганть. Лейненть чиресэ ламо лампасеень цецят. Паро ваномс лампасеень сэнь кумбонть лангс, кона ацавсь леенть чирева. Виресь – те минек сюпавчинек. Ванстынк те сюпавчинть!

Кургонь ламбавтомань тувтал.

Ольга бабань чулксетить карязонзо. Сон кузсь каштлангс сыре ловажатнень эждеме. Ней ормалгадомат пелят: ормаменькстнэнь оно зяро питнест!

Ашти мадезь ды верде ванны, кода ашо пря нуцьказо (ветеце классонь тонавтницясь), судонзо шлебордозь, аноксты валскенень уроконзо.

Вальмава неяви ожо лопа марто новолезь килеень тарад. Ушосонть сексень маней чи. Весе капшить таргамо модарькаст, пурнамо пирестэст меельце эмежтнэнь.

                                                                                           И. Ширшов

Митрий атя.

Ялгушева велесэ эрясь Митрий атя. Сон пек вечксь вирь. Митрий атя лововсь вирень ялгакс.

Весть атясь саимизь минек пангс. Сыргинек минь вирев пек рана, зярс чилисемаськак арасель. Веть виресь экше, сэтьме. Леенть велькссэ ашти сув (туман). Обедэнть малав Митрий атянь покш паргсто ванность ашо пангт. Минекак паргонок ульнесть пешксеть. Пангов таркат невтнесь тенек Митрий атя! 

Валонь составось.   Вейке раськень валт.  Вал юрось.

Выборочной диктант.
Заданиясь: максозь валонтень кочкинк весе раськень валтнэнь

Вал – валдо, валовсь, валт, валгомс, валнэ, валске, валонь.

Черь – черькс, черьбуло, чеерь, чей, черть, черькстнемс.

Ве – веньберть, весть, ведьга, веньгуншкат, веть, ветиця, вете.

Судо – суд, судокстомо, сутямомс, судовтомо, судонь.

Вирь – вирьга, верь, вирень, верьга, вирев, кеверемс.

Левкс – левкскеть, левштап (мочало), левксэв, лезэ, кискалевкс.

Лов – ловняське, салов, ловонь, ловномс, ловсов, ловныця, ловажа, ловов (теле).

Диктантт.

Ялгат.

Вирень ванстыцясь якась вирьга. Сон несь ривезень нора. Тосо ульнесь ривезьлевкске. Вирень ванстыцясь саизе ривезьлевкскенть ды кандызе кудов. Вирень ванстыцянть кудосо ульнесь кискалевкске. Кискинесь ды ривезькесь теевсть ялгакс ды сеетьстэ налксесть. Ривезькесь вечксь кекшнеме, а кискинесь вешнесь. Лиясто сынь тукшность налксеме вирев, но чокшнэ свал сакшность.

Ульцясо рудаз, моли нусманя сексень пиземе. Кельме вармась панси менельга чопода пондакш пельть.

Туить ливтямо лембе масторов кадовикс нармунтне. Ломантне кортнить: «Сенкстне, цянавтне туить лембе масторов – курок пры лов». Ливтить минек велькска мазый нармунть, ды коштстонть чаразь прыть сенксень толгатнень лангс ашо шождыне ловтештинетне. Летькекс ды нусманякс теевсть паксятне, виртне, садтнэ.

Валонь песь.

Диктантт.

Чокшнэнь вирьсэ.

Тусто вирентень стамбаро новоли сексень чокшнэсь. Чувтнэнь эйстэ прасть чопода сулейть. Сэтьме. А лыкить сэрей сыре пичетне.

Зярс а удыть, чоледить вирень нармунтне, ливтнить тарадсто тарадс.

Вана килеенть лангс озась шекшатась. Васов маряви гайтев вачкоемазо. Ливтнить сонзэ перька нармунть, кочксить унжат.

Аламо шкань ютазь виресь чополгады. Лоткить морамодо ды мадить чинь нармунтне, ракшатне.

Идиця.

Сексень валске ланга модась вельтневи кельме лекшесэ. Те шкане а варсеень пижнемат а марят, а идемкань курномат.

Варакань Онто содась: маласо эрькентень яксярготне кадовсть ськамост. Секскак пурнась охотав. Лавтовонь трокс каизе кавто стволсо ружиянзо, зепс тонгсь кшипечть ды – ки лангов. Ушось экшеде экшель. Пувась сиве потс эциця варма, каворьксэв куринкаванть пансесь ожо лопат.

                                                                                      А. Доронин

Ривезь.

Ривезесь – апокш идем ракша. Рунгозо сонзэ вельтязь тусто тюжа понасо. Сонзэ нурькинеть пильгензэ ды пшти нернезэ. Ривезесь эри вирьсэ. Сон вечки сывель.

Апак учо ривезесь марясь сывель чине. Сон чиезь напустясь се енов, косто каятотсь тантей чинесь. Ансяк пулозо неяви куракшнэнь юткова. Ривезенть пулозо покш ды пондакш. Эзь саво ривезентень варчамс сывеленть. Сывелесь ульнесь вирьбачань туворсо. Маризе ривезесь ломанень чиненть ды ношкстась седе васов.

Суффикст.

Диктантт.

Эрямо парь.

Икеле эрьва кудосо, эрьва аванть ульнесь эрямо парезэ. Те паресь ульнесь аванть оршамопелень ванстома тарка. Минек бабань ули истямо парезэ нейгак. Сыть кувака сексень чокшнэтне. Бабанок панжсы парензэ ды ушоды евтнеме кода эрясть эрзятне икеле, кши кастасть.

Евтни сон виряванть ды ведяванть ланга. Маряви евтнеманзо бабанок вансты эрямо паренть потмакссо.

Кода миясь теи кудонзо.

Ловцосо трявиця ракшатнень ютксо сехте вадря эрямо таркат теить миятне (бобры). Кеме, вадря «кудовтомо» сыненст улевель вельть стака: мода лангсо миятне пек чувтолат. Сынст лапужа пеест маштовить ансяк чувтонь поремс. Мода лангсо миятне пелить аволь ансяк верьгиздэ, истя жо ривездеяк.

Миянь кудынесь моли кода понгсь ёртнезь тарадонь штеме енов.
                                                        «Чилисема» журналсто

                                                        «Перть – пельксэсь ды минь»

Гайгиця ды гайттеме согласнойтнень сермадомаст.

Диктантт.

Ривезьке.

Весть телень якшамо валске мон сыргинь вирень ванстыцянтень. Мон молинь чувтнэнь юткова тея яннэва. Апак учо мон неинь сыре килеенть ало чопода лыкиця таркине. Мон капшазь чиинь килеенть алов  ды неинь ривезне. Сон икельце пильгсэ понгсь кундамкань виев петляс. Мон тердие вирень ванстыцянть ды минь идинек ривезькенть зыянстонть. Сон ношкстась виренть потс.

Учома.

Кияк а арсияк, превсэнзэяк мель а кирди: сыть шкат, зярдо сон карми учомо теле.

Васня а кемеви, кода истя – учомс кельме варма кандылов марто, зярдо ушовгак а лисеват.

Сексь… Якшамо варма. Кельме, нильтяня пиземе.

Варштат пертьпельксэнтень ды нусмакадат, жаль маряви масторлангось. Зярдо жо сы телесь, кельмевтьсы моданть, пры лов, масторлангось весе ашолгады. Лейтне вельтявить эйсэ… Кадык эно сы якшамо шкась, ялатеке маряви, весе масторось мазылгады ды кеци сенень: сась теле. А кемевияк!

                                                                                А. Захаров

Парной ды аволь парной согласнойтне.

Валонть куншкасо чевте знаконть (ь) сермадомась.

Диктантт.

Кудо вальмало Андрей несь вишине сеельне. Церынесь саизе сонзэ кедезэнзэ, вадяшизе чевте салмукс ланга. Сеелесь эзь тандадо ды эзь кирмицяво. Андрей андызе ракшанть ловсодо.

Чокшнэ Андрейка неизе сеельлевкскенть аванзо. Сон яксесь яннэва, никсесь коштонть, вешнесь левкскензэ. Андрей кандызе сеельлевкскенть ды састыне нолдызе моданть лангс. Авась никсизе левкскензэ ды кекшсь куракштнэнь потс. Мельганзо напустясь левкскеськак.

Лездась Полканось (евтнемасто саевкс).

Минек Полканонь кондят превей кискат нама, аламо. Теде карминь чарькодеме умок. Сехте пек кудосонок сон вечксамам монь. Паряк секс, што минь мартонзо свал вейсэ? Ансяк фати, пурнан ковгак васов молеме, кеняргады. Ушоды перькам кирнявтнеме, мик цийнезеви.

Исяк шабрань Витя ялгам пачтясь: Сюря эрьксэнть кармасть вадрясто понгомо карастне. Чокшнэ анокстынь ульмам, кочксинь сукскеть ды вана течи стададо икеле пурнынь – сэрнинь калонь кундсеме.

                                                                             А.Петайкин

Волчок.

Роштува. Якшамо. Кальтне прок мазый одирьват аштить сиянь оршамосост. Велесь вельтязь качамо пельсэ.

Волчок сорновтынзе кутьмерьстэнзэ олгонь сюватнень, озась пулонзо лангс.

Цят якшамо. Волчок сорнозь кепси лапанзо, цийнезь автни кургонзо.

Те шкане чикордозевсь кудокенкшесь  - пар потсто лиссь Митя баба.

Волчок венстизе нерензэ, учи ярсамопель. Кода неизе Митя бабань кедьстэ сюкоро марто ваканонть, сельгезэ чудезевсь. Алкукскак, икеле ливтнесть тензэ пельспиезь модарькат, ней мик оно зяро…

                                                                             В.Аношкин 

Верьгизэнь туворт (ёвтнемасто саевкс).

Келей Конясь колмоце чи вачодо азгондсь вирьга. Чанстесь, неяви, кадызе. Кувать пансесь нумоло мельга. Кувака пилесь ежоволь: ве ендо омбо енов кирнявты. Зярс Келей Конясь мучкась пильге чалгавкстнэва, тона ульнесь уш васоло. Лиснесь верьгизэсь идем тувонь янскак, сасынзе петак судотнень, тонат арасть каршонзо кирьксэс ды низелгавтызь кичкере, тюжа пеест. Келей Конясь весть варчнинзе неть пейтнень танстест, ламо чить мейле нолсесь сусковкстнэнь.

                                                                                М.Бычков

Якстере пиче (ёвтнемасто саевкс).

Весть сынь Уралонь техникумсто телень каникулав. Баня потмарсто таргинь соксом, стинь лангозост ды туинь вирьга – паксява кирякстнеме. Пачкодинь пиче вирентень. Одс вельмесь прясом валмеревксэсь. Чись парсте валдомтсь виренть. Менелесь ванькс, ансяк тия – тува азгондсть, теке стадасто кадовозь вирезт, вецана ашо пельнеть. Сельмть сокоргавты цитниця ловось. Стинь ды кувать ванынь чувтнэнь лангс, бажинь неемс якстере пиче…

Ды… неия!  Чинь налтнэ кольневтсть якстердть мериця рунгонзо.

                                                                                  В.Алтышкин

Кортамо пелькст.

Диктант.

Верьгизэнь туворт (евтнемасто саевкс).

Келей Конясь колмоце чи азгондсь вирьга… Сонзэ сельмтне сявадсть сеть ракшатненень, конат ярсасть тикшеде, чувтосудто, лопадо, пештеде, сэрядо, весемеде, мезе касы вирьга – паксява. Сонензэ пазось мерсь ярсамс сывельде. Сывелесь, содазь, тантей, ансяк кундамозо стака, весемеде пек тельня…

Ды сестэ, зярдо сон арсесь эсь стака эрямодонзо, марясь сывелень чине. чинесь каятотсь паксянть пельде. Пильгтне сынсь кандызь верьгизэнть се пелев, косо ульсь мезде пештемс пекенть.

                                                                                   М.Бычков

Существительноесь – кортамо пелькс.

Диктантт.

Тандадома.

Чилисемадо мейле мон сокссо молинь маласо вирев. Ловось чикорды пильге ало. Од пичинетне вельтявсть цивтердыця лекшесэ. Мон лисинь вирькужонтень. Паро вирьсэ!

Апак учо пильгем ало ловось лыказевсь. Мон тандадынь, чиинь ве енов. Ловонть потсто ливтясть колмо нармунть. Неть ульнесть пунят (рябчики). Сынь ливтязь тусть пичтнень удалов. Кадовсть ловонть лангсо колмо лашминеть.

Од иесь вирьсэ.

Теле. Пертьпельга, ков иля варшта, эрьва косо ашти лов. Вирькужонть куншкасо касы виде ды мазый куз. Эйкакштнэ арсесть анокстамс од ие вирень ракшатненень ды наряжамс вишка кузнэнть. Сынь понгавтсть вирень мазыйканть лангс пизелкст. Алга тарадтнэнень сынь поводсть пурькат. Кузонть алов путсть покш капста пря.

Валскестэнть кузонть велькска ливтнесть нармушкат. Чокшнэ кузонть алов састь кавто нумолот. Сынь ярсасть ламбамо пурькадо.

Существительнойтнень числаст.

Диктантт.

Ривезь ды Карго (рузонь ёвкссто саевкс).

Пелькстасть ривезесь ды каргось кие седе ежов ды манчиця. Ривезьке мерсь, што сон сизьгемень сисем манчемкат соды. Каргось мерсь, што сонзэ манчемказо ансяк вейке.

Зярс пелькстасть малазост састь охотникть киска марто. Ривезькесь чийнезевсь тей – тов азды ков кекшемс. Каргось орголеме эзь карма. Мадсь моданть лангс ды ашти прок кулозь. Кискатне лангозонзо эзть варштаяк, напустясть ривезенть мельга.

Существительнойтнень собственной ды нарицательной лемтне.

Диктантт.

Алкуксонь ялга.

Ильин Стасикень ули ялгазо Гурьев Коля. Церынетне свал вейсэть.

Весть Стасик кармась сэредеме ды кувать эзь яка школав. Кода сасамс классось? Паро ялгась свал лезды.

Николай кандсь ялганстэнь эрявикс книгат. Ялгатне вейсэ решить стака задачат. Коля лездась Стасикнень бойкасто стардомс тонавтницятнень. Тонавтыцясь Анна Николаевна шнынзе церынетнень.

Номолкайне (евтнемасто саевкс).

Тевесь ульнесь тунда. Петя ды Вася соткстазь таркасо налксесть футболсо. Перькаст «ливтнесь» крендель пуло тюжа кискинест, Онгай. Сон чийнесь кевериця осканть мельга, терявтсь сускомонзо, ансяк тень эйстэ мезеяк эзь лисе. Секскак курок сайсь ды тусь ве енов. Васня сэтьместэ сокарясь лапасонзо мода, мейле варштась чадыведьга уиця эйтнень лангс ды мезе вий онгозевсь.

                                                                                 Г.Гребенцов

Прилагательной.

Диктантт.

Пире.

Бабам невтизе тенек эсензэ пирензэ. Пиресь ульнесь умарень садонть удало. Тесэ виде рядсо аштить капстань покш прятне, пандясо касыть ламбамо пурькат ды якстерькат. Сэрейстэ кандыть пряст чинжарамотне. Куяртнэ кекшнить тусто лопа потсо. Сэрей пирявксонть вакссо касыть якстере ды раужо чукшторовт. Минь велявтынек тея яннэнть лангс. Сэрей чевгень куракштнэнь удалдо неинек вишине чувтонь кудыне. Бабам тердимизь кудос.

Цецят.

Сась тундось. Чись эждизе ловонть ды солавтынзе ловтештинетнень пиче прясто. Прасть васенце ведьбайгетне ловонть лангс. Сынь ютасть лов шушмонть пачк ды  пачкодсть коське тикшентень.

Кува – кува штадсь модась. Тикшень тея налтнэ венстевсть чинтень. Вана появасть васень цецят.

Вирень каштмолемасо сыргозсь куколокшось. Сонзэ эйстэ качады тантей чине. А кодат мазыйть сонзэ ашо баягинензэ! 

Цецятне – тундонь казнеть. Ванстынк сынст! 

Тонавтнетяно тиринь масторонок.

Зярдо сыргатадо ушова якамо, саеде мартонк карандаш, линейка, конев ды терявтодо тештамс, кода аштить кудотне, леесь, виресь, лиякс меремс, теемс пертьпельксэнь план.

Виде, планонть теемс эрявкшныть онкстнемань кедьёнкст. Плансо невтезесь свал пек седе вишкине алкуксонценть коряс. Картатнень эли плантнэнь лангсо улить цифрат, конат пачтить, зяроксть вишкиньгавтозь (покшолгавтозь) сонзэ эйстэ невтнемапельтне. Те вишкиньгавтомань эли покшолгавтомань ловомась лемдеви масштабокс. 

Пертьпельксэнь виде плант эрявкшныть геологтнэнень, агрономтнэнень, кудонь ды кинь теицятненень, туристнэнень.

                                                                        «Чилисема» журналсто

Глагол.
Диктантт.

…Васня Вася педе пес ловнызе книганть, мейле кармась тонавтомо Джекень, кода сёрмадозь книгасонть. Ютасть зярыя ковт, цёркась яла апак нузялдо тонавтсь кисканть. Нама, тенень покш мель явсь атяськак – фронтонь разведчикесь… Кискась аламонь-аламонь кармась чарькодеме, мезе вешить пельдензэ.Кантнесь ёртозь картузонть, ведьстэ ливтнесь няка, мукшнось чалгавксонь коряс азоронзо, пеке киське лангсо якась тикше потмова ды чувто ланга, кирнявтнесь толбандянь трокс…

«Весть вирьсэ» ёвтнемасто саевкс

В.Алтышкин

Тандавтозь чеерне (эрзянь ёвкссто саевкс).

Мольсь весть чеерне тумонь вирев – вестькак тосо арасель. Апак учо прязонзо прась сэря. Чеерне тандадсь ды кода напусти сонськак а соды ков. Чии, мезеяк а неи. Каршонзо лиссь нумоло, кевкстизе, мезе теевсь. Чеернесь гижнэзь евтнизе кода прязонзо прась мезе – бути. Мезе прась? Улема, менелесь кармась прамо, васня вишка пелькскезэ, мейле весеяк пры. Нумолояк тандадсь менелень прамодонть. Напустясть кавонест. Чиить, ки а неить.

Тундо.

Ламова чарькодеви тундонь самось. Вармансь пувазеви лембе ёндо, коштось летькеми, чевтемгады. Чись, мерят, пейди, струянзо пицезь пицить.Васня штадыть чинть каршо пандо чаматне, мейле сермавгады паксясь. Юты эштё тарго, ды ловось кадови ансяк сэрей латко потмакска.Чистэ чис касыть чудикерькстнэ, валновить лейс, ды леесь теке сыргози, тапасы сэнь вельтявксонть, лиси чиретнень велькска ды лажнозь, чадозь туи иневедентень. Модась карми эжеме, лексезеви. Лиси васень тикше.

К.Абрамов

Валске марто, зярдо чись ансяк невтизе мизолксонзо, Маринкань пувтызь грацень ды сезьганонь пижнематне…

Кудо икеле касыця эчке, сэрей ды рацяня каленть тусто текшкесэнть рана тунда грацтне тейсть пизэ. Ней тосо ульнесть уш левкскеть.

Грацтне ды сезьганось яла пижнесть ды чарасть – велясть чувтонть перька. Окойники, Маринка редизе тувталонть, кона ацирьгавтсь нармунтнень. Грацень пизэнть ало,рашкинес нежедезь, аштесь шабра бабанть катказо, конань нармунь пизэнь розорямонть кис мерстькак Пират.

«Изнявкс» ёвтнемасто саевкс


В.Алтышкин

Иень перть ютазенть мельс ледстямось.

Диктантт.

Весть вирьсэ.

Весть валске марто  мон сыргинь калонь кундсеме.Кувака ульме марто мон молинь леенть енов тусто виренть потмова. Стакасто явнынь мон тусто тикшенть. Сон стенакс аштесь икелен. Апак учо пильген вакссто неинь гуй. Гуесь ертовсь монь енов. Тандадомадо мон рангставинь ды прынь тикшенть потс. Гуесь кижнэзь тусь сэрей тикшенть потс. Эчке кементь пачк пильген эзь сусково гуентень. Те тевденть мейле мон свал якинь калонь кундсеме аволь виренть пачк, а кувака кива – паксява.

Ежов гигирь пря гуй.

Мон молинь лейнентень Тантей тосо ведесь! Мон цють эзинь чалгаво гуй лангс. Гуесь аштесь прок кулозь. 

Манейстэ вансь чись. Мон озынь пенька лангс. Апак учо гуесь ертовсь куракштнэнь потс. Колмо эскельксэ мон стардые сонзэ. Те ульнесь гигерь пря гуй. Сон тапардавсь кольцяс ды а лыки, теке мерят кулось.

Мон туинь ваксстонзо. Ежов гуесь капшазь тусь виренть енов. Вана мень тамаша!

Кенярксов важодема.

Чипаесь валы моданть лангс лембе ды валдо. Мазылгадсь сад пиресь. Умаринатнень ды атямартнень лангсо панжовсть ашо цецят. Куракштнэнь лангсо пургондасть од лопинеть. Ламо тевть тунда сад пиресэ. Церынетне чистизь весе яннэтнень, пурнызь куцинес коське лопатнень ды тарадтнэнь. Тейтернетне порсо ваднизь чувтонь нежетнень. Ней апаронь кандыця сукстнэ – унжатне а педить чувтонь од лопинетненень. Курок сась машина, эйсэнзэ эйкакштнэ тусть кудов.

Тундонь кеняркст (ёвтнемасто саевкс).

Тундо… Те валонть евтамсто теке ойметь одс чачны. Истямо ежо ломанентень сакшны, зярдо пертьпельксэнь мазычись икелензэ. Тундонь ковтнэнь – эйзюрговонть, чадыковонть ды панжиковонть явносызь истя: эйзюрговось – чивалдонь тундо, чадыковось – ведень тундо, панжиковось – пижелгадомань, цеця – панжовксонь тундо.

Лембесь, чивалдось калонь кундсицятненень сынсь лездакшныть. Ведьсэнть ушолить касомо нулкотесь (ряска), чейдикшетне. Сынь нолдыть кислород, калтнэнь покшолгали бойкачист. Пшти пей нучкось (щука) икра каи, панси весе эрицятнень мельга.                                        В.Лобанов.

Сеянь ловсо. (ёвтнемасто саевкс)

Кумбрина аштесь озадо тикше лангсо ды авардсь – лайшесь. Ней сон янксесь, мекс ношкстась вирев тетянзо мельга. Сон чарькодсь: емась. Ды теде кияк эзь сода: а тетязо, а авазо. Тейтернесь кочксесь кстыйть, вакссонзо кептернесь пешксель. Теньсэ кенярдовтыксылинзе тетянзо – аванзо. Эйкакшось стясь ды сыргиксэль седе тов, те шкане марясь мень – бути каштордома ды чикордома. Кумбрина талнозевсь. Каршонзо лиссь олгонь чаро ды пильге марто мукорь.                                                 М.Тарасова.

Аксун сея (ёвтнемасто саевкс).

Агай бабань ули сеязо. Сон истямо аксун – чистэ теи кодамояк тамаша. Пикскес козоньгак содсы азоравась – оргоди. Вансак,ломанень пирева лызарди: тень капстанзо нарасынзе, тонань умарьчувтонзо порнесынзе. Стадасо а кирдеви. Идемевсень ракша. Агай бабанень тюк сась эйстэнзэ.

Весть сексь енов бабась совавтызе сеянть кудос, лембе таркасо потявтомонзо. Агайнень се чистэнть кандызь пенсиянзо. Ярмактне ульнесть морга лангсо. Сеясь венстизе сынст енов кувака кирьганзо, ды питней коневтне тусть кирьгапарьганзо.                                              М.Моторкин.

Сярдось сакшнось инжекс (ёвтнемасто саевкс).

Весть рана валске ломантне сыргасть важодеме. Церакайтне пуромсть вейке таркас, аватне – лияс. Кой – кить ютамонь пачк ярсасть марчонь, пекше лопань кшиде. Апак учне ало пенть ендо марязевсь кискань виев онгома. Истя онгсть, мерят, верьгизт лангозость каявсть. Вантано – та–кие  арды. Алаша – а алаша, бука – а бука. Кополсо. Кенжензэ алдо модапокольть ертовить. Пачкодсь седе малас – Шкипаз! – ды те сярдо. Летьке сельмензэ цитнить, судоварянзо келемкшнить, секень вант, эйстэст тол туи. Летьке пекезэ сорны. 
                                  Г.Пинясов (переводось Н.Ишуткинэнь)

